
болушлукъ ашыргъанды.

КъМР-ни Парламентинде 
болгъан жамауат тынгыла-
улада 2021 жылда респу-
бликаны бюджети къалай 
толтурулгъаны сюзюлген-
ди. Жыйылыуну спикер 
Татьяна Егорова бардыр-
гъанды. Анга депутатла, 
министрле, жер-жерли са-
моуправление органланы, 
сейирлери болгъан башха 
ведомстволаны келечилери 
да къатышхандыла.

Ёсюу эсленеди
- Ахыр юч жылны ичинде 

бюджетни файдалары 15 
миллиард сомгъа кёбейтил-
гендиле. Ол санда респу-
бликаны кесини файдала-
ры – 1,7 миллиард сомгъа 
ёсгендиле. Анда уа законла 
чыгъарыучу, аланы толтуру-
учу, фискальный органланы 
бирге келишип ишлегенле-
рини, налог бла байламлы 
законлагъа тийишли тю-
зетиуле кийирилгенлери 
себеплик этгендиле. Алай 

республиканы андан да уллу 
кёрюмдюлеге жетиширге 
битеу онглары бардыла, ол 
санда налог базаны кёбей-
тиу жаны бла,-дегенди Та-
тьяна Егорова, жыйылыуну 
башлай.

Ол казна социал магъа-
налылай къалгъанын энчи 
чертгенди. Ахчаны ючден 
экиси билим бериуге, са-
улукъ сакълаугъа, башха 
социал жумушлагъа къо-
ратылгъанды. «Пособия-
ланы заманында тёлеуге, 
айлыкъны кёбейтиуге, са-
улукъ сакълауну чырма-
усуз ишин жалчытыугъа 
баш магъана берилгенди. 
Тамамланнган жумушла-
ны хайырындан федерал 
арадан социал объектлени 
ишлетиуге къошакъ ахча 
бёлюннгенди. Билим бе-
риу учрежденияланы бир 
сменнге кёчюрюу борчланы 
чеклеринде жангы школла 
ишлетилгендиле, жууукъ 

кезиуде энтта юч школ-
ну битдирип, хайрланыр-
гъа берирге белгиленеди. 
Дагъыда онкология араны 
къурулушу бошаллыкъды»,-
дегенди спикер.

Бюгюнлюкде уа къыралда 
юйюрлеге къырал болуш-
лукъ бериуге энчи эс буру-
лады. Татьяна Борисовна 
быйыл РФ-ни Президентини 
Указына тийишлиликде, 7-17 
жылгъа дери сабийлеге 
ай сайын ахча болушлукъ 
берилгенин эсгертгенди. 
Парламентни пленар жый-
ылыуунда уа республикада 
бу тёлеулени юлешиуню 
низамы тохташдырыллыгъы 
белгиленеди. «Контроль-
эсеплеучю палата бла бирге 
ахча аяулу эмда керти да 
болушлукъ керек болгъан 
юйюрлеге берилирине къа-
рагъанлай турлукъбуз»,-
деп къошханды ол эмда 
бюджетни толтурууда кем-
чиликлени айтып, жамауат 

тынгылаулада аланы ачыкъ-
ларгъа, тамамлауну жолла-
рын излерге чакъыргъанды.

Артыгъы бла 
толтурулгъанды
2021 жылны бюджети 

къалай толтурулгъаны бла 
жыйылгъанланы финан-
сла министр Елена Ли-
сун шагъырей этгенди. Ол 
айтханыча, былтыр пан-
демия келтирген хатаны 
кетерирге, ол экономикагъа 
салыннган заранны къайта-
рыргъа тюшгенди. Болсада 
баш магъана адамланы 
социал излемлерин толту-
руугъа бурулгъанды. 

Ол мурат бла республи-
каны кесини файдаларын 

ёсдюрюу жаны бла мадар-
ла этилгендиле. Къырал ах-
чаны аяулу къоратыу, налог 
базаны кёбейтиу, аны бла 
бирге уа къырал борч ючюн 
тёлеулени азайтыу жумуш-
лагъа энчи эс бурулгъанды. 

Тарихлени юслеринден 
айтханда уа, былтыр бюд-
жетни файдалары 51,9 мил-
лиард сом болгъандыла. 
План кёрюмдюле толтурул-
гъандыла. Къоранчла уа 
50,2 миллиард сомгъа жет-
гендиле (жылны планыны 
97,7 проценти). 

Елена Лисун файдала 
къалай къуралгъанларын 
да белгили этгенди. Ми-
нистр айтханыча, битеу 
налогла да планда белги-

леннген ёлчемде жыйыл-
гъандыла. Сёзге, организа-
цияланы файдаларындан 
налог 15 процентге (250 
миллион сомгъа), НДФЛ 8,4 
процентге кёбейгенди (300 
миллион сомгъа). Дагъыда 
республиканы иелигинде 
болгъан ырысхыны хайыр-
ланыудан тюшген ахча да 
кёбейгенди. 

Федерал арадан хакъсыз 
38,2 миллиард сом берил-
генди, аны 15,9 миллиарды 
бюджетни келишдириуге 
берилген дотацияладыла. 
Субвенцияла да 100,9 про-
центге толтурулгъандыла 
эмда 3,5 миллиард сомгъа 
жетгендиле. 

Ахыры 2-чи бетдеди.

Айырмалы почтачыланы 
редакцияда белгилерикбиз

Белгилисича, бу кюнледе газетлеге бла журнал-
лагъа жаздырыу кампания барады. Бу жумушну 
эсеплери почтада ишлегенлени жууаплылыкълары 
эм тириликлери бла къаты байламлыды. 

Ол энчиликни ангылай, «ЗАМАН» газет почта-
да ишлегенлени араларында конкурс бардыргъа-
нын билдиреди. Анга элли эм шахар почтачыла 
къатышыргъа боллукъдула. Аладан баш излем 
– газетибизни жаздырыуну тири бардырыуду эм 
аны бла бирге халкъда кенг жаярча онгла къура-
уду! 

Бу эришиуге къатышып, аслам кёрюмдю бол-
дургъан почтачыла ахча саугъа эм Ыспас къагъ-
ытла бла белгиленирикдиле. Аланы саугъалау 
газетге жаздырыу кампания бошалып, эсепле 
чыгъарылгъандан сора, июльда редакцияда ёте-
рикди. 

Алайды да, багъалы почтачыла, конкурсха тири 
къатышыргъа чакъырабыз. Миллетибизни жангыз 
газети хар таулу юйюрде да болурча этер онгла 
сизни къолугъуздадыла!

Жазылыу бошалыргъа бир ай къалгъанды!
«ЗАМАН» газетни редакциясы. 

Жазылыу-2022

1763-1864 жыллада Кавказ 
урушда жоюлгъанланы эсге-
риуню кюнюне аталгъан бу-
шуулу ишле 20 майда солуу 
паркда «Древо жизни» эс-
гертмени аллында башланн-
гандыла. Былайда, тёреде 
болгъаныча, халкъ жырла, 
сарнаула айтылгъандыла, 
ингирде уа къазауат баргъан 
хар жыл чакълы бир свеча 
жандырылгъанды. 

21 майда уа «Древо жиз-
ни» эсгертмени къатында 
бушуулу митинг, гюлле са-
лыу болгъандыла. Алайгъа 
келгенлени арасында Пар-
ламентни спикери Татьяна 
Егорова, премьер-министр 
Мусукланы Алий, КъМР-ни 
Башчысыны Администра-
циясыны таматасы Муха-
мед Кодзоков, министрле, 
депутатла, жамауат эм дин 
организацияланы келечиле-
ри да бар эдиле. 

КъМР-ни Транспорт эмда 
жол мюлк министерствосун-
дан билдиргенлерича, «Ком-
плекс халда эл жерлени 
айнытыу» къырал програм-
магъа кёре, быйыл  регион 
эм муниципал магъаналы 
он жолгъа тынгылы ремонт 
этилликди. Бюгюнлюкде 
ишле Бабугент, Тёбен Че-
гем, Хушто-Сырт, Кёнделен, 
Урух, Ново-Ивановское, Ин-
тернациональное, Анзорей, 
Жемтала эм Экинчи Чегем 
элледе барадыла. Саулай 
жангыртыллыкъ жолланы 
узунлугъу 18,3 километрге 
жетеди. Сёз ючюн, былтыр 
бла тенглешдиргенде, тёрт 

элде юч километр жангыр-
тылгъан эди. Ол себепден 
программаны кенгертиле 
баргъанын ахшы жетишим-
ге санаргъа боллукъду.  

Бабугентде Тогъуза улу 
атлы орамда игилендириу  
ишле къыстау барадыла. 
Аны чеклеринде жолну 630 
метр чакълысы мардалагъа 
келиширча этилликди. Жол-
гъа жыйырма жылдан бери 
тынгылы къаралмагъанды. 
Мында бир къауум социал 
учреждение орналгъанлары 
ючюн, элни жамауатына 
эм къонакълагъа да алада 
терк-терк болургъа тюшеди.  

План бла белгиленнген 
жумушла тынгылы эм бол-
жалларындан кеч къалмай 
тамамланыр ючюн Черек 
районну администрациясы-
ны башчысы Къулбайланы 
Алан аланы энчи контроль-
да тутады. Ол бу кюнледе 
объектде болуп, андагъы 

болум бла да шагъырей-
леннгенди.  

Бюгюнлюкде жолчула, 
эски асфальтны кетерип, 
жауун суу саркъырыкъ 
быргъыланы жарашдырып, 
жолну мурдорун кенгертип, 
кючлеп башлагъандыла. 

Планнга кёре, объект бый-
ыл июнь айгъа хайырланыр-
гъа берирге керекди. 

Аны бла бирге «Къоркъу-
усуз эм тынгылы жолла» 
миллет проектни чекле-
ринде Жемталаны Ленин 
атлы орамына да  тынгылы 
ремонт этиледи. Мында со-
циал магъаналы объектле: 
администрацияны юйю, 

амбулатория, школ эм сабий 
сад орналадыла. 

Подряд организацияны 
келечилери, жауун суула 
саркъгъан системаны жан-
гыртып, кёпюрге ремонт 
этип, жолну мурдорун да 
кючлеп, асфальт жайып 
башлагъандыла. Ызы бла 
жорукъланы билдирген 
ызла тартыллыкъдыла эм 
белгиле салыныкъдыла.  

Элни таматасы Артур До-
хов айтханнга кёре, игилен-
дириу ишле 5,5 километр 
чакълы бир жолда тынгылы 
эм болжалдан кеч къал-
май тамамланыллыкъдыла. 
Объект жайгъа хазыр болур-
гъа керекди.  

Саулай алып айтханда, 
сагъынылгъан элледе жол-
ланы быйыл биринчи сен-
тябрьге дери тапландырыр-
гъа тийишлидиле. 

МАГОМЕТЛАНЫ
 Сулейман. 

РФ-ни Эл мюлк мини-
стерствосунда бу кюнледе 
ётген кенгешде къыралны 
агропромышленность бё-
люмюнде болумну, тийиш-
ли продукцияны чыгъары-
уну эмда урлукъ себиуню 
юсюнден сёлешиннгенди. 
Жыйылыугъа КъМР-ни эл 
мюлк министри Хасан Си-
жажев да къатышханды.

Федерал министерство-
ну башчысы Дмитрий Па-
трушев айтханнга кёре, 
быйыл биринчи кварталда 
малчылыкъ продукция-
ны чыгъарыу кёбейгенди. 
Анда малланы, юй къа-
натлыланы, тонгузланы 
жайыуда ёсюм эсленеди. 
Дагъыда сют асламыракъ 
сауулгъанын эмда тауукъ 
жумуртха ла дан да иги 
кесеги жыйылгъанын бил-
диргенди ол.

Жарашдырыучу  про-
мышленностьну юсюнден 
айтханда, анда къара бу-
дайдан жарманы, мака-
ронланы,  сары жауну, 
бишлакъны эмда сютден 
этилген  ашарыкъланы 
чыгъарыу кёбейгенди.

Къабарты-Малкъарда да 
биринчи кварталда мал-
чылыкъ бёлюмде талай 
ахшы кёрюмдю болдур-
гъандыла. Аны быллай 
шартла кёргюзтедиле: 
союлмагъан ауурлукъда 
21,6 минг тонна эт чыгъ-
арылгъанды, 98,3 минг 
тонна сют сауулгъанды, 
40,7 миллион жумуртха 
жыйылгъанды. Былтырны 
ол кезиую бла тенглеш-
диргенде, бу кёрюмдюле 
эки-юч процентге кёбей-
гендиле.

Аш-азыкъла чыгъарыучу 

эмда жарашдырыучу про-
мышленностьха кирген 
предприятияла ётмекни 
эмда аллай продукцияны 
былтырдача аллай бир 
чыгъаргъандыла. Башха-
ча айтханда, анда ёсюм 
хазна эсленмегенди. Алай 
т атл ы  а ш а р ы к ъ л а н ы , 
бишлакъны, сютню эмда 
ачыгъан сютден этилген 
продукцияны чыгъарыу а 
кёбейгенди.

Кезиулю сабан ишлени 
юсюнден айта, Дмитрий 
Патрушев быллай шартла 
келтиргенди: бу кюнлеге 
саулай къыра лда жаз-
лыкъланы урлукълары 30 
миллион гектарда себил-
гендиле, кюзлюкле бит-
ген 16,5 миллион гектар 
жерледе уа семиртгичле 
жайгъандыла. Аграр бё-
люмде уруннганла ырысхы 

эмда техника бла жалчы-
тылыныпдыла, дегенди 
министр, алай дагъыда 
алагъа андан ары кёз-
къулакъ болургъа чакъ-
ыргъанды.

Бу жаз башында биз-
ни республикада урлукъ 
223 минг гектарда себи-
лирге керекди. Бюгюн-
люкде андан 174 мингин-
де иш тамам этилгенди. 
Мюлклени специалист-
лери кюзлюклеге къа-
райдыла,  семиртгичле 
жаядыла, заранлы къурт-
къумурсхаланы къыргъан 
затланы да хайырлана-
дыла. Саулай айтханда, 
республиканы агропро-
мышленность комплекси 
тап ишлейди.

УЛБАШЛАНЫ Мурат 
хазырлагъанды.

КЕНГЕШ

ПАРЛАМЕНТ 
Къумалы малланы 
жаярыкъдыла 

Быйыл Къабарты-Малкъарда къумалы 
малла жайыу бла кюрешгенлеге - тууар-
ланы этге, сютге тутхан, атланы, къойла-
ны, эчкилени бакъгъан, юй къанатлыланы 
эм чабакъланы ёсдюрген биригиулеге 
–178 миллион сом субсидия халда берил-
генди. 

Аны мюлкле къоранчларыны бир кесегин 
жабаргъа хайырланырыкъдыла. Ол былтырдан 
25,5 миллион сомгъа кёпдю. Алай бла быйыл 
къырал болушлукъгъа 22 предприниматель  
тийишли болгъандыла. 

Къумалы малла жайыу бла кюрешгенлеге 
субсидия ахшы себеплик этерикди. Жыл сайын 
субсидияны ёлчемине къошула баргъаны бла 
аны хайырланнганланы саны да кёбейеди. Сёз 
ючюн, былтыр ол онсегиз биригиуге берил-
генди, - дегенди КъМР-ни эл мюлк министри 
Хасан Сижажев.

Чабакъ мюлк 
жетишимлиди
Чекленнген жууаплылыгъы болгъан 

«Асыл-Суу» чабакъ мюлк бюгюнлюкде 
Тырныауузда ишлеп тургъан жангыз про-
изводстводу. Ол алты жыл мындан алгъа 
ачылгъанды, бусагъатда ишин жетишим-
ли бардырады. 

Анда багъалы чабакъланы талай тюрлюсю 
ёсдюрюледиле, бир жылгъа 55 тонна чабакъ 
бла аны жыйнысыны 30,5 тонна жарашдыры-
лады, къургъакъ эм къакъ чабакъла жараш-
дыргъан производство да барды. 

Жер-жерли жамауат бла сатыу-алыу бар-
дырыр ючюн заводну кесинде тюкен да 
ачылгъанды. Продукцияны жартысы Минги 
тауну тийресинде къонакъ юйлеге бла ашха-
налагъа, Нальчикде солуу кюнню ярмарка-
сына жибериледи. 

Минерал Сууланы курорт шахарларындан, 
башха жерледен да заказла дайым келеди-
ле. Алай бла мында жарашдырылгъан ча-
бакълагъа сурам уллуду. 

                                
Анатолий ТЕМИРОВ.

ПрограммаПророгрграграраммммаа

МадарымлыкъМадаададарымлыклыкъъкъкъ

Ахыры. 
Аллы 1-чи бетдеди.

Жандауурлукъ

КъМР-ни 100-жыллыгъына

КЪУТХАРЫУ

Къармашыулукъ

Бюджетни къоранчларындан эсе файдасы кёпдю

Озгъан ёмюрню экинчи жарымын-
да халкъыбызны белгили адамла-
рындан бири Чеченланы Зулкъаны 
жашы Аллахберди болгъанды. 
Ол район даражада кёп тюрлю 
къуллукълада ишлегенди, къайда 
урунса да, атын иги бла айтдыра. 
Ата журтубузгъа жау чапханда, 
къыралын, миллетин душмандан 
сакълай, къазауатха къатышхан-
ды. Халкъы бла бирге кёчгюнчю-
люкню сынагъанды. 

Аллахберди 1911 жылда Къашхатауда 
туугъанды. Бираздан революция башла-
нады. Элде мектепни тауусхандан сора 
Нальчикде Ленинчи окъуу шахарчыкъда 
билим алады. Анда устаз курсланы бо-
шап, ызы бла Къашхатауда башланнган 
классланы окъутуп тебирейди.

Бир кесекден а аны комсомолну Черек 
райкомуна секретарь этип жибередиле. 
Анда жаш тёлю бла ангылатыу ишле 
бардырады. Жашлагъа, къызлагъа окъ-
ургъа, билим алыргъа, устала болургъа, 
Ата журтларына сюймекликге юйретеди.

Алайда ишлей тургъанлай, 1933 жыл-
да жашны аскерге чакъырадыла. Анда 
инсан борчун толтуруп къайтхандан сора 
жангыдан Черек районнга барады. Халкъ 
мюлкню эсебин бардыргъан инструктору, 
Черек районну толтуруучу комитетини 
секретары, райсобесни заведующийи, 
районну жер бёлюмюню начальниги бо-
луп тургъанды.

1941 жылда уа Чечен улуну Красно-
даргъа бийик аскер-политика училищеге 
окъургъа жибередиле. Уруш башланып, 
ноябрь айда Къоруулауну къырал коми-
тетини оноуу бла Къабарты-Малкъарда 
115-чи атлы аскер дивизия къуралады. 
Солдатланы юйретирге уруш эте тургъан 
къауум таулу жашны фронтдан Нальчикге 
келтиредиле. Аланы санында Аллахберди 
да болады.

Ол аскер бёлюмню къадары ачыулу 
болгъан эди. Ростов тийресинде фашист 
танк колоннаны тыяргъа керек эди. Алай 
ол аланы къолларындан келмейди. Не-
мис танкла аланы чачадыла. Къалгъан-
къулгъанлары башха аскер бёлюмлеге 
къошуладыла.

Андан сора Аллахберди 38-чи аскер 
бригаданы 370-чи жаяу аскер полкуну 
батальонуну политработниги эди. Сер-
мешледен биринде жаралы болады да, 
Тбилисиде госпитальгъа тюшеди. Анда 
саулугъуна бакъдырып чыкъгъандан 
сора, жангыдан къазауатха кетеди. 1944 
жылда февральда уа командование 
аны Къазаннга бийик аскер-политика 
училищеге окъургъа жибереди. Сер-
мешледе этген жигитликлери ючюн Ата 
журт урушну ордени эм майдалла бла 
саугъаланнганды.

Жарсыугъа, анда кёп окъургъа тюш-
мегенди. Малкъар халкъ Азиягъа кё-
чюрюлгенде Чечен улуну Узбекистанны 
Кашхадарин областыны военкоматына 
ишлерге жибередиле. 1946 жылда уа 
Аллахбердини Самаркъанд областьда 
Катта-Кург инкубатор-тауукъ станциягъа 
директор этип саладыла. Къысха заман-
ны ичинде таулу жаш аны Узбекистанны 

алчы мюлклерини санына къошады.
1954 жылда республиканы эм къары-

усуз мюлклеринден бири Самаркъанд 
областыны Нур-Атинский районуну «Ком-
мунизм» деген къой колхозну председате-
лини къуллугъуна саладыла. Эки жылдан 
колхоз аягъы юсюне болуп, къойланы 
саны 30 мингнге жетеди. Адамлагъа 
будай да керек эди да, малла кютген 
жерледен да сюрдюрюп будай, арпа 
да сепдиртеди. Алай бла колхоз кюфле 
мирзеуден толадыла.

Партия-мюлк активни жыйылыуунда 
Узбекистанны компартиясыны биринчи 

секретары «Коммунизм» колхозну жети-
шимлерин белгилегенди. Аны председа-
тели Чечен улу республикада эм иги мюлк 
оноучуладан бирине саналгъанын айтхан-
ды. Къашхатаучу жашха «Сыйлылыкъны 
Белгиси» орден эм Узбек ССР-ни Баш 
Советини Президиумуну Министрлерини 
Советини Сыйлы грамотасы берилгенди.

Орта Азиядан къайтхандан сора Аллах-
берди таймай эл мюлкде уруннганды. 
Алгъа Бабугентде «Чирик кёл» колхозну 
председатели эди. Андан сора къауум 
жылны Къашхатауда «Къызыл Малкъар» 
колхозну таматасы. Къысха заманны 
ичинде аны да республикада алчы мюл-
клени санына къошхан эди ол. Урунууда 
болдургъан бийик кёрюмдюлери ючюн 
анга Урунууну Къызыл Байрагъы орден 
да бериледиле.

1964 жылда Аллахберди Совет районну 
эл мюлк управлениясыны таматасыды. 
Анга «РСФР-ни сыйлы зоотехниги» деген 
ат да берилгенди. 1976 жылда пенсиягъа 
чыкъгъанлыкъгъа, алай ишни къой-
магъанды, райторгну директору болуп 
тургъанды. Чечен улу къайда, къаллай 
къуллукълада ишлеген эсе да, билимли, 
уста къараучу болгъанын кёргюзтгенди. 
Халкъны аллында да даражасы, сыйы 
жюрюгенди. Аны таныгъанла атын хурмет 
бла эсгередиле.

ОСМАНЛАНЫ Хыйса.

Кёп болмай Битеуроссей 
халкъ фронтну Къабарты-
Малкъарда бёлюмю, #Биз 
биргебиз жандауурлукъ ак-
цияны чеклеринде, волон-
тёрла бла бирге Донбассха 
тоннадан аслам гуманитар 
болушлукъ ашыргъанды. 

Аны ОНФ-ну штабында 
бир айдан артыкъ жыяргъа 
тюшгенди. Хар замандача, 
ала кёбюсюнде аш-суу 
эм гигиена керекледиле. 
Жандауурлукъ акциягъа 
уллу кёллю болмагъан 
жерлешлерибиз, организа-
цияла, Тырныауузну 3-чю 
номерли орта школуну 
окъуучулары эм башхала 
да къатышхандыла. 

Жамауатчыла адамла 
келтирген затланы къагъ-
ыт орунлагъа салып жа-
рашдыргъандыла.  А л-
гъаракълада гуманитар 
болушлукъну бир кесегин 
«Радуга» социал-реаби-
литация арада тургъан 
донбассчы сабийлеге бер-
гендиле. Ала китаплагъа, 
илляулагъа, татлы-аша-
рыкъла бла суулагъа эм 
башха затлагъа да бек 
къууаннгандыла. 

ОНФ-ну келечилери гу-
манитар болушлукъну Ши-
мал Осетиядан коллега-
лары бла бирге Дондагъы 
Ростов областьда  арагъа 

жибергендиле.  Мында 
регионладан келтирилген 
продуктланы бла товар-
ланы къачхынчылыкъны 
сынаргъа тюшгенлеге эм 
жашау журтларын къоял-
май къыйын болумда жа-
шагъанлагъа юлешедиле. 

- Бу жол Шимал Осе-
тиядан коллегаларыбыз-
гъа къошулуп, Къабар-
ты-Малкъарны атындан 
бир тоннадан аслам жюк 
ашыргъанбыз. Бусагъатда 
бизни республикада да 

бардыла биринчи керек 
болгъан товарла бла къыт-
лыкъ сынагъанла. Алагъа 
да къолубуздан келгенича 
себеплик этерге борчлу-
буз. Аны бла байламлы 
бюгюнлюкде да жыйылыу-
ну тохтатмагъанбыз. Жан-
дауурлукъгъа ким сюйсе 
да къошулургъа, аш-суу 
неда кийим келтирирге 
боллукъду, - дейди ОНФ-ну 
келечиси Ислам Макоев.

МАГОМЕТЛАНЫ 
Сулейман.

Тюнене Минги тауда къыйын 
хауа болумлада болушлукъ из-
леген тёрт туристни къутхарыу 
операция бардырылгъанды. Бу 
болумгъа кюн терк тюрленнгени, 
боран башланнганы, жел аяусуз 
ургъаны, сууукълугъ а 30 градусха 
жетгени келтиргенди. 

Бир такъыйкъаны да тас этме-
генлей, туристлени излерге МЧС-
ни 11 къутхарыучусу чыкъгъанды-
ла, алай 4800 метр бийикликде 
арада связь тас болгъанды. Андан 
сора кючлени кёбейтирге оноу эти-
лип, аланы ызларындан жолгъа 
14 адамдан къуралгъан экинчи 
къауум чыкъгъанды. 5300 метр 
бийикликде, къутхарыучула би-
ригип, туристлени тапхандыла эм 
таудан тюшюрюп башлагъандыла. 
Тюшде сагъат бирге ала барысы 

да Азау талагъа жетдирилгендиле, 
медицина болушлукъ бир кишиге 
да керек болмагъанды. 

- Бюгюн службаны келечилери 

болмагъанча къыйын къутхарыу 
операцияны бардыргъандыла. 
Таулу жерни энчиликлери, кюнню 
халы терк тюрленнгени аланы иш-
лерине тыйгъычлыкъ этгендиле. 
Къутхарыучула кеслерини жаша-
уларына да къоркъуу бола тур-
гъанлай кюрешгендиле, быллай 
болумлада усталыкъ, сынам бла 
биригип ишлей билиу себеплик 
этедиле. Аны хайырындан опе-
рация жетишимли бошалгъанды, 
- дегенди МЧС-ни Элбрус бийик 
тау излеу-къутхарыу отрядыны 
башчысы Гюлюйланы Абдуллах. 

Къутхарыу ишлеге 25 адам къа-
тышхандыла, 3 техника едини-
ца хайырланылгъанды, деп бил-
диредиле ведомствону пресс-
службасындан.

КУЛЬЧАЛАНЫ Зульфия.

Ахыры. 
Аллы 1-чи бетдеди.

КъМР-ни культура ми-
нистри Мухадин Кума-
хов, бушуулу митингни 
ача, 21 май битеу ады-
глагъа да жарсыулу кюн 
болгъанын чертгенди. 
Ол КъМР-ни Башчысы 
Казбек Коков Къазанда 
«Россей - ислам дуния» 
халкъла аралы конфе-
ренциягъа къатышханын 
билдирип, аны атындан 
жыйылгъанлагъа бушуулу 
обращенияны окъугъ-
анды. Анда ёмюр бла 
жарым мындан алгъа 
баргъан къанлы къазауат 
адыгланы ёмюрлени те-
ренинден келген тарыхла-
рыны бек ачыулу кезиую 
болгъанын чертгенди. 
«Озгъан заманлада бол-
гъан ишлени эсибизге 
тюшюре, ата-бабалары-
бызны закийликлерине, 
эслиликлерине,  ниет 
чыгъыныулукъларына, 
ётгюрлюклерине да сей-
ир этебиз», - деп айтыла 
эди анда. 

Ызы бла муфтий Хаз-
ратали Дзасежевни баш-
чылыгъында муслийман 
идараны келечилери ол 
къазауатда ёлгенлени 

гюняхлары кечилирле-
рин тилеп, дууа тутдур-
гъандыла. «Бир халкъ, 
бир миллет да динине, 
терисини тюрсюнюне да 
къарамай, бир заманда 
да ол къанлы урушдача 
къыйынлыкълагъа тюбе-
месинле», - дегенди ол. 

Бушуулу митингде Чер-
кеслилени халкъла аралы 
ассоциациясыны тама-
тасы Хаути Сохроков да 
сёлешгенди. Ол Кавказ 
урушда къырылгъанланы 
хурметин кёрюрге халкъ 
аслам жыйылгъанына 
ыразылыгъын айтханды. 
«Бюгюн биз былайгъа 
туугъан журтлары ючюн 
жанларын бергенлени, 
къазауатны хатасындан 
юйсюз, ата журтсуз къал-
гъанланы эсгерирге  кел-
генбиз. 

Ол жылладан бери жюз 
бла жарымдан аслам за-
ман озгъанды, алай халкъ-
ны жарасы энтта сау бол-
магъанды, ачыгъанлай 
турады. Адыглагъа уа ол 
къазауат эм уллу бушуу 
болгъанды. Халкъны жа-
ланда ондан бири сау къал-
гъанды», - дегенди ол.

Хаути Хазритович къа-
зауатны  хатасындан 
халкъгъа юйлеринден 

киши жерине кёчерге 
тюшгенин да чертгенди. 
Алай ол сынаула адам-
ланы жюреклерин къат-
дырмагъанын, адыгла 
башха халкъла бла бирге 
мамырлыкъда жашагъ-
анларын белгилегенди. 
«Россей бла бирге бо-
лургъа оноу этип, берген 
сёзюне кертичилей къал-
гъанды миллет. Заман 
а бу сайлауну тюзлюгюн 
кёргюзтгенди. Адыгла ту-
угъан журтларын, Адыгэ 
хабзэни, культураларын 
сакълагъандыла. Россей 
Федерацияда жашагъан 
миллетлеге ана тилле-
рин сакъларгъа, билирге 
битеу мадарла къурал-
гъандыла. 

Адыгла къыралны ай-
ныууна уллу къошумчу-
лукъ этгендиле, алимле-
рибиз, политиклерибиз, 
культура къуллукъчула-
рыбыз битеу дуниягъа да 
белгили болгъандыла. 
Халкъны адамлары тюр-
лю-тюрлю къыраллада 
правительствода, Сауут-
ланнган кючледе, право 
низамны сакълаучу ор-
ганлада бийик къуллукъ-
ланы аладыла. Бизни 
миллет иш кёллюлюгю, 
мамырлыкъгъа, шуёх-

лукъгъа итиниулюгю бла 
белгилиди», -дегенди ол.

Андан ары сёзюнде ол 
къазауатла дуния башын-
да кёп болгъанларына эс 
бургъанды. Алай келир 
заманнга ышаныулукъ 
бла къараргъа, бушуулу 
ишледен дерсле алып, 
мамырлыкъда, къоншу 
халкъла бла шуёхлукъда 
жашаргъа чакъыргъан-
ды. 

12 сагъатда уа адыгла 
жашагъан битеу респу-
бликалада, къыраллада 
да Кавказ урушда жоюл-
гъан халкъны эсгериуге 
бир минут шумсуз туруу 
болгъанды. Митинг эс-
гертмеге гюлле салыу бла 
бошалгъанды. 

Ол кюн дагъыда эсге-
риу жумушлагъа аталып, 
Миллет музейде фондну 
экспонатларындан энчи 
кёрмюч ачылгъанды. 
Къабарты орамны жаяу 
айланнган кесегинде 
суратчыланы кёрмючю 
къуралгъанды, Къабарты 
драма театрда уа Абхаз 
жаш тёлю театр «Послед-
ний из ушедших» романн-
га кёре салгъан фильм 
кёргюзтюлгенди. 

АБДУЛЛАХЛАНЫ 
Фатима. 

Бюгюнлюкде «Саулукъ 
сакълау» миллет проектге 
эм «Биринчи медицина 
болушлукъ берген звеносун 
игилендириу» регион про-
граммагъа кёре Нальчикни 
1-чи номерли поликлини-
касыны Вольный Ауулда 
бёлюмюне тынгылы ремонт 
этиле турады. Анга къырал 
бюджетден 33,4 миллион 
сом берилгенди. 

Игилендириу жаны бла 
жумушла былтыр апрельде 
башланнгандыла. Сагъ-
ынылгъан кезиуде юйню 
башын, полланы, инженер 
коммуникацияланы, ток 
чыбыкъланы, жылытыу-
чу эм хауаны тазалагъан 
системаланы да жангырт-
хандыла. Аны бла бирге, 
«Доступная среда» къы-
рал программагъа кёре, 
сакъатлагъа тап болурча 
лифт салыннганды, жууукъ 
заманда пандус да хазыр 
боллукъду. Врачланы каби-
нетлери орналлыкъ экинчи, 
ючюнчю этажлада сюртюу-
бояу ишле да тамамланн-
гандыла.  

Б у с а г ъ атд а  б и р и н ч и 
этажда «аяулу» технология 
амалла хайырланырча ма-
дарла этиледиле. Ол санда 
фильтр бокс, процедурала 
этген, биринчи болушлукъ 
берген, жукъгъан ауруу-
лагъа къарагъан эм ЭКГ 
кабинетле боллукъдула. 
Саусузла башха-башха ол-
турурча онгла къураллыкъ-
дыла. 

Андан сора да, регион 
программагъа кёре, меди-
цина учреждениягъа 686 
минг сомгъа ЭКГ аппа-
рат эм 11,1 миллион сом-
гъа рентген оборудование 
алыннгандыла. 

Графикге кёре, объект 
быйыл август айгъа хазыр 
болургъа керекди. 

Алиса ТАРИМ,
Саулукъ сакълау министер-

ствону пресс-службасыны 
башчысы. 

«Туристлени саулукъларына къоркъуу жокъду»

Целевой халда феде-
рал арадан 11,4 миллиард 
сом бёлюннгенди. Бу ахча 
социал жумушлагъа къо-
ратылгъанды. Ол санда 
3-7 жылгъа дери сабий-
лери болгъан юйюрлеге 
ай сайын эм биринчи бала 
туугъанда тёлеулеге, баш-
ха жумушлагъа.

Къоранчланы юслерин-
ден айтханда, былтыр 26 
къырал программа бар-
дырылгъанды жашауда. 
Алагъа 49 миллиард сом 
къоратылгъанды – битеу 
ахчаны 97,9 проценти. 
19 программаны тамам-
лаугъа къоранчланы бир 
кесегин артха къайта-
рыугъа федерал арадан 
22,5 миллиард сом бе-
рилгенди. 

Къоранчланы бёлюмле-
ри алышынмагъандыла. 
Аны асламы социал поли-
тикагъа къоратылгъанды 
(38 проценти), билим бе-
риуге ахчаны 21 проценти 
бёлюннгенди, миллет эко-
номикагъа – 16 проценти, 
салукъ сакълаугъа уа – 12 
проценти. «Алай бла со-
циал магъаналы, арт бол-
жалгъа салмай толтурур-
гъа керекли жумушлагъа 
казна ахчаны 76 проценти 
къоратылгъанды. Битеу 
да бирге – 38 миллиард 
сом болгъандыла»,-деп 
билдиргенди министр.

Айлыкъгъа 14,2 мил-
лиард сом бёлюннгенди. 
«Сиз билгенден, былтыр 
медицинада ишлегенлеге 
кёллендириу ахча берил-
генди. Ол а 470 милли-
оннга жетгенди. Дагъыда 
класс таматалагъа да 
тёленнгенди къошакъ 
ачха – битеу да бирге 386 
миллион сом»,-деп къош-
ханды Елена Лисун.

Республикада инсан-
ланы тюрлю-тюрлю къа-
уумларына болушлукъну 
85 мадары толтурулады. 

Былтыр бу жумушлагъа 
14 миллиард сом бёлюнн-
генди. Битеу да бирге 
къырал себепликни 352 
мингден аслам инсан 
аладыла. Аладан 158,7 
минги - сабийлери бол-
гъан юйюрледиле.

Миллет проектлени тол-
туруугъа 8,3 миллиард 
сом къоратылгъанды. 
«Шимал-Кавказ федерал 
округда ол эм иги кёрюм-
дюледен бириди. Ахчаны 
асламы «Демография» 
эм «Коркъуусуз эм тын-
гылы жолла» проектлеге 
берилгенди»,-деп билдир-
генди министр.  

Алай бла бюджет про-
фицит бла толтурулгъан-
ды. Аны хайырындан а 
багъалы банк кредитле-
ни алмай къутулургъа 
къолдан келгенди. Битеу 
бу мадарла къырал бор-
чну 360 миллион сомгъа 
азайтыргъа онг бергенди-
ле. Бюгюнлюкде къырал 
борч 6,9 миллиард сомду. 

Докла дны сюзе,  Та-
тьяна Егорова шёндюгю 
къытлыкъны эсге алып, 
федерал арадан берил-
ген ахчаны ёлчеми азай-

тыллыгъын бла къаллыгъ-
ын билирге сюйгенди. 
Елена Лисунну айтханына 
кёре, бир субсидия, не 
программа къысхартыл-
магъандыла. 

Борч 
азайтылгъанды
Парламентни Бюджет, 

налогла эм финанс ры-
нокла комитетини башчы-
сы Михаил Афашагов а 
айлыкъны кёбейтирге онг 
болгъанын энчи белгиле-
генди. Белгилисича, аны 
орталыкъ ёлчеми 31,2 
минг сомгъа жетгенди.

Дагъыда республика 
кесине алгъан борчла-
ны толтурууда борчла 
болмагъанларын, къы-
рал борчну азайтыргъа 
къолдан келгенин депутат 
иги шартлагъа санагъан-
ды. «Былтыр бюджетге 
эки кере кийирилгендиле 
тюзетиуле. Аны файда-
лары 8,1 миллиардха, 
къоранчлары уа 6,3 мил-
лиардха тюрленнгендиле. 
Профицит алай бла къу-
ралгъанды. Ахча социал 
магъаналы жумушлагъа 
бёлюннгенди, асламы уа 

коронавирусха къажау 
мадарлагъа»,-дегенди 
Михаил Афашагов.

Комитетни башчысы 
жылны ичинде Парла-
мент тийишли праволу 
актланы къабыл кёрюп, 
чыгъа баргъан кемчи-
ликле кетерилгенлерин 
белгилегенди. Ол санда 
коронавирусну жайылы-
ууна къажау жумушла, 
дарманла бла жалчытыу 
эм башхалагъа. 

Контроль-эсеплеучю па-
латаны башчысы Дина 
Кясова  билдиргенича 
уа, бюджетни толтурууну 
юсюнден доклад ведом-
ствогъа толусунлай эм за-
манында берилгенди. Аны 
тинтгенден сора артыкъ 
уллу бузукълукъла ачыкъ-
ланмагъандыла, аны тек-
сти законлада излемлеге 
келишеди. «Файдаланы, 
къоранчланы, къуралгъан 
профицитни ёлчемлери 
кёргюзтюлген тарихлеге 
келишедиле»,-дегенди ол. 

Экономиканы айнытыу 
министр Рахайланы Бо-
рис  2021 жылда соци-
ал-экономика болумну 
юсюнден шартланы бел-

гили этгенди. Аны айтха-
нына кёре, республиканы 
кесинде чыгъарылгъан 
товарланы ёлчеми 205,3 
миллиард сомдан озгъан-
ды. Ол санда промышлен-
ностьда – 56 миллиард 
сом багъасы. «Эл мюлкде 
ахыр эки жылны ичинде 
тарихле 10 процетге кё-
бейгендиле. Былтыр 69 
миллиард сом багъасы 
продукция ёсдюрюлгенди 
эм жарашдырылгъанды. 
Къурулушда 29,6 милли-
ард сом багъасы жумуш-
ла толтурулгъандыла»,-
дегенди ол.

Рахайланы Борис роз-
ница сатыу-алыуда ёсюу-
ге эс бургъанды. Былтыр 
ол 189 миллиард сомгъа 
жетгенди, ёсюу 130 про-
центден асламды. «Ол а 
къыралда эм уллу тарих-
леден бириди эмда адам-
ларыбызны сатыу-алыу 
онглары игиленнгенине 
шагъатлыкъ этеди»,-деп 
чертгенди ол. 

Миграцияда болум тю-
зелгенин да чертгенди 
министр. Алгъын респу-
бликадан тышына кет-
генлени саны мингле 
бла саналгъан эсе, был-
тыр а миграция тарихле 
250 адамгъа ёсгендиле. 
«Мындан ары да алай бар-
са, экономикабыз ышанн-
гылы болгъанды деп шарт 
айталлыкъбыз»,-дегенди 
министр.

Жамауат тынгылаулада 
РФ-ни Налог службасыны 
КъМР-де Управлениясы-
ны башчысыны орунба-
сары Наталья Лытнёва, 
табийгъат байлыкъла эм 
экология министрни орун-
басары Мурат Апхудов, 
Бахсан районну башчысы 
Артур Балкизов да сё-
лешгендиле.

Жыйылыу тийишли эс-
гертиулени къабыл кёрюу 
бла бошалгъанды. 

ТИКАЛАНЫ Фатима.

Малкъарны бла Къыргъызны 
араларында поэзияны тейри къылычы

Илхам
Алай бла аны биринчи назмула-

ры туугъан эли Чегемден узакъда 
жазылгъандыла. Окъуучу да поэтни 
юсюнден биринчи анда, Къыргъыз-
станда, билгенди – аны назмулары 
«Совет Къыргъызстан», «Ленинчи 
байракъ», «Къыргъыз комсомолчу», 
«Ленинчи жол» газетледе, «Къыр-
гъызстан адабияты» журналда бас-
маланнгандыла.

Биринчи китабы «Арноо», ызы бла 
«Жайлоодо», «Тоо гюлдёрю» Фрун-
зеде (Бишкек) чыкъгъандыла. 1965 
жылда Маштайны СССР-ни жазыучу-
ла союзуна алгъандыла. 1966 жылда 
уа орус тилде «Раздумья чабана» 
деген китабы кёргенди дунияны.

 

Къарындашлыкъ
 Къыргъыз окъуучула таулу жашны 

фахмусуна уллу багъа бергендиле. 
Аны бла бир элде жашагъан акын 
Осмонкул Болебалаев Маштайны 
эки тюрлю хунерин да – назмучу эм 
къойчу – бирча махтагъанды.

Аны юсюнден Къыргъызда дагъ-
ыда кёпле айтхандыла жылы сёзле-
рин. Ол санда Калканбай Ашимбаев, 
Байдыла Сарногоев, Совет Урмабе-
тов, Камчи Джуносов, Жалил Са-
дыков, Кубаныч Акаев эм башхала. 
Дуниягъа белгили Чингиз Айтматов 
а Маштайны къарындашына санагъ-
анды, аны поэзиясын ёчюлмезлик 
от бла тенглешдиргенди. «Маштай, 
Кавказда туугъан эсе да, жюреги, 
ниети, фахмусу, къудурети бла да 
бизникиди!» – дегенди ол.

Назмучу да къыйын заманла-
да халкъына гыржын тапдыргъан 
къыргъызлылагъа, аланы туугъан 
жерлерине ыразылыкъ сёзюн кёп 
кере айтханды. «Къыргъыз жерим 
– ёз жерим» деген китабы анга 
шагъатды. Ол къыргъыз халкъны ёз 

тилинде назму жазгъан, жомакъ айт-
хан, жыр жырлагъан шуёхлары эди.

Аны «Акъ Ала-тоо», орус тилде 
«Стихи разных лет» деген назму 
жыйымдыкълары да аны юсюнден 
айтадыла. «Къапчагъай» деген ки-
табы да, шуёхлукъну белгисича, ол 
Ата журтуна къайтхандан сора, 1987 
жылда Фрунзеде басмаланнганды.

Анда жашагъанланы, анда туугъ-
анланы атларындан, бизден эсли бо-

луп, къыргъыз халкъгъа ариу сёзюн 
айтхан Маштай, айхайда, фахмулу 
болуп къалмай, адамлыкъ даража-
ны бийик тутхан инсан эди.

 

Журтуна, элине 
жоралап

 Къудайланы Маштай Ата журтуна 
1977 жылда къайтханды. Мында 
Маштай ана тилибизде бир къау-
ум китап чыгъаргъанды: «Туугъан 
элим», «Тауланы кюзгюсю», «Ёмюр-
ле жолу». Аны «Чегем ауузунда» атлы 
ахыр китабы орус тилде ол дуниядан 
кетгенден сора басмаланнганды.

«Туугъан элим» деген китабында 
Къудайланы Маштай адамлыкъ 
шартланы юслеринден айтады. Бек 
баш жерге уа туугъан жерге, ёз хал-
къына сюймекликни салады. «Таулу-
ма» деген назмусунда ол бийик чыгъ-
ылда сабан сюреди, кийик жолла бла 
таудан ауады, тау кийиклени сауады, 
бек ыранлада чалгъы чалады, анда 
къош салып, малын багъады… Тау-
лу болгъанына къууана, ол таулу эр 
кишини чыдамлыгъыны, беклигини, 
кертилигини юсюнден айтады.

 Маштай назмуларында таулагъа, 
желге, суху баргъан черекге да жан 
салып, ала бла ана тилинде сёле-
шеди. «Таулагъа» деген назмуну 
суратлау магъанасы, бир да бол-
магъанча, жарыкъды, теренди. Мын-
да инсан бла табийгъатны бирлиги 

энчи эпитетле бла, метафорала бла 
жасалып, кёргюзтюлюнеди. Назмуну 
ёзеги Ата журтха тансыкълыкъдан, 
аны бла тюбешиуню къууанчындан 
къуралады. Бу назму Маштайны 
чыгъармачылыгъыны бек жарыкъ 
бетиди, адабият жолунда бек уллу 
хорламы. Къарачайлы Семенланы 
Сымайыл Минги тауну юсюнден 
айтханча, аны суратлагъанча, аллай 
усталыкъ кёрюнеди мында. 

 
Къышы, жайы нарат, назы 
                                                кёгерип,
Шындык ёсюп, бир бирине 
                                             чёргелип,
Аяз урса, баш уралла, ийилип,
Къаймишелле, тюрлю-тюрлю                                    
                                               кийинип.
 
Жюрегинден гара, бюркюп тёгюле,
Шаудан суугъа, къулакъ суугъа                              
                                                бёлюне,
Аналары, кюмюш чыран 
                                               кебинде,
Дарий къапдан чыкъмай, жатад       
                                              ёмюрге…

 
Бу китапда эсде къалгъан назмула 

кёпдюле. «Къойчу бла туманчыкъ» 
деген назму ушакъ халда жазылгъан-
ды. Келип, киришге къоннган туман 
хурттакчыкъ къойчу бла сёлешеди.

 
– Къоншу болуп тохтагъанма,
Жюрегим сюе.
Экибизден къайсыбызбыз
Бу жерге ие? 

– деп сорады туманчыкъ. Къойчу 
уа анга жууап эте, кёп тюрлю юлгюле 
келтиреди. Ма, сёз ючюн, чабакъ бла 
кеме – аладан къайсы ие болургъа 
боллукъду тенгизге? Туман келип, 
тауну басады, алай ол ие болалмай-
ды таугъа: 

 
Туман кетип, тау къалад
Ёмюрлюк къарда.
Таугъа киши ие тюйюлд,
Таулула барда…

Къуш бла къойчу къонакъбайыды-
ла бери келгенни, алай эсе уа, ала 
иелеридиле бу жерни.

 

Лирика жигитлери
Маштайны лирика жигитлери кёп-

дюле. Ма, сёз ючюн, эски чурукъ-
лагъа къарай, ала, жамалсала, 
энтта да бир затха жарарла деп, 
жашау къыйынлыкъланы юсле-
ринден оюм эте, къалкъыйды. Тю-
шюнде уа узун сабанда къуралгъан 
асмакъланы кёреди. Уянып, дуния 
жарыкълыгъына къууанады. Жаш-
лыгъы къазауатда ётген къартны 
жашау суу талыштакга ушатханды.

Маштайны башха жигити туркмен-
ли къызды. Лирика жигит, аны не бек 
сюйсе да:

Жаным, айтханымы жукъгъа 
                                            санасанг,
Жеринги кюнюча кюн жокъ, 
                                          къарасанг.
Кесим сынагъанма кеси 
                                       башымдан, –
Душманым ажашсын туугъан 
                                        ташындан…

 – дейди. Къайда эсе да тилсиз жа-
шагъандан, кесини туугъан элинде 
къалып, ана тилинде сёлешген кёп 
да игиди деп ангылатады ол.

Маштайны «Ёлюм» деген назмусу 
энчиди. Аны лирика жигити, дуния-
лыкъны тюз болмагъанына жарсый, 
кесини ажымлы къадары башха 
адамлада къайтарыллыгъын айта-
ды. Бу назмуда философия магъана 
женгеди. 

 
Тюшдю манга жан берирге,
Ахлум жокъ къарап кёрюрге.
Ёлюгюм киши жеринде,
Ёлдюм, юйюме термиле…
Атым, жюгенин да сюйрей,
Тюзде къалды, иесизлей.
Анга да бир адам тюбер,
Тизгинин тартар да, минер.
 «Жаяуем да, атлы болдум,
Аламат болду, – дер, – жолум…

 
Лирика жигит алай сагъыш эте-

ди: ол адам, элтип, атны ёксюз 
сабийлериме берсе, нечик аламат 
боллукъ эди деп. Алай болмаса уа, 
дейди поэт, ол адамгъа да ёлюм 
келмей къалмаз, аны атына да бир-
ле минерле. Адамлыкъ изленнген 
жерле кёпдюле. Жашауну мурдору, 
тутуругъу адамла бир бирлерин 
сюйгенлеринде, бир бирлерине 
игилик этгенлеринде, ахшылыкъ 
тилегенлериндеди.

Ёз жерине улан 
сюймеклик

Поэтни «Мен сюймеген» деген на-
змусу Владимир Высоцкийни аллай 
атлы жырын эсге тюшюреди: 

 
Дуниясы тынч жашап баргъан,
Бир къыйынлыкъ сынамагъан, –
Жокъду сюймегеним андан,
Хапары болмаз замандан.
Ёрню – ёр, ёзенни – ёзен
Деп арталлыда сезмеген.
Кёз жаш чыкъмагъан кёзюнден,
Ташла жарылгъан сёзюнден…

Аллай адамны сюймейди Маш-
тай – шуёхлукъну, тенгликни бийик 
тутхан адам. Ол поэзиясында 
бахсанчы Сюлеменнге, Беппай-
ланы Къозугъа, ана къарындашы 
Исмайылгъа, къоншуларына, къыр-
гъызлы шуёхларына ыразылыгъын 
билдиреди. Аны поэзиясы ата жур-
туна улан сюймекликни, тансыкъ-
лыкъны, бир бирни жокълауну, бир 
бирге эс тапдырыргъа, онг этерге 
итиниуню юлгюсюдю.

Къудайланы Маштай, ёз жаша-
уунда 50 мингден аслам къой ёс-
дюрген киши, жеринде атын махтау 
бла айтдырып, урунуу жолунда Ле-
нинни орденине тийишли болгъан 
таулу, кесини ариу, жарыкъ назму-
лары бла къоюп кетген дуниясын 
дайым къууандыргъанлай турады. 
Ол энтта да айлана болур Чегем 
ауузунда Шешгада, Къапчагъайда, 
Лыкъарги тарда, Темирчи къолда, 
бирде аугъан терекге жарсый, аны 
зыгытлары жангыртырла деп тау-
кел эте, бирде, сабийлигин эсгере, 
къалпагъына дугъумла жыя, деп 
келеди кёлюме.

 
МУСУКАЛАНЫ Сакинат.

Нальчикде сабий искусстволаны 
биринчи номерли музыкалы школу-
ну Хасанияда филиалына жюрюп 
юйреннген къызчыкълагъа бла 
жашчыкълагъа бу кюнледе школну 
бошагъанларына шагъатлыкъ этген 
белгиле берилгендиле. Анга аталып 
къууанчлы ингир болгъанды. Анда 

сабийле отчёт концертлерин да 
кёргюзтгендиле. 

Байрамгъа келгенле элни мадани-
ят къаласына кирген жерде къолдан 
усталаны, суратчыланы ишлеринден 
къуралгъан аламат кёрмючге эс 
бурмай къалмагъандыла. 

Къууанчлы ингир а жерлешибиз, 
генерал-лейтенант, Псков областьда 
сюд приставланы департаменти-
ни таматасы Николай Морозовну 
«Нальчикде, туугъан жеримде 
тюбеширбиз» деген жырына жа-
рашдырылгъан видеоролик  бла 

башланнганды. Аны автор кеси 
жырлагъанды.

Андан сора байрамны бардыргъан 
жырчыбыз Гергъокъаланы Халимат 
жаш артистлени сахнагъа чакъыр-
гъанды. Аланы кими жырда, кими 
тепсеуде, кими музыкалы инстру-
ментле согъууда усталыкъларын 

кёргюзтгендиле. Къызчыкъладан 
къуралгъан хорну биргесине чыкъ-
гъан Къулийланы Зауур «Мени 
Хасаниям» деген жырны айтханда, 
залда олтургъанла, аны асыры жа-
ратханларындан, ёрге туруп, къарс 
къакъгъандыла. Къалабекланы 
Магомет да «Кубачы тепсеую» бла 
эллилени ыразы этгенди.

Театр искусствону бёлюмюнде 
юйреннгенлени «Золушка» жомакъ-
дан сахна оюнларына да келгенле 
сюйюп къарагъандыла. Хасани-
ячыла ингилиз тилде шатык сё-

лешген къызлагъа бла жашлагъа 
да къарсла бла ыразылыкъларын 
билдиргендиле. 

Концертни кезиуюнде къабыргъа-
дагъы уллу экранда искусстволаны 
школун бошагъан эмда аны 1-чи бла 
2-чи классларында окъугъан жаш 
художниклени ишлери кёргюзтюл-
гендиле. Аланы араларында сабий 
суратланы IV халкъла аралы кон-
курсунда, «Къабарты-Малкъарны 
100-жыллыгъы», «Мир космоса» 
деген эм башха  конкурслада хор-
лагъанла болгъанлары бла ёхтем-
ленирчады.

Байрамны бютюн жарыкъ, эсде 
къалырча этиуге уа белгили артист-
лерибиз Гергъокъаланы Халимат, 
Жуболаны Жамболат, Жашыуланы 
Башир, Холамханланы Къайсын, 
Иттийланы Алий, Башийланы Фа-
тимат да кеслерини юлюшлерин 
къошхандыла.

Ол кюн хунерли сабийлеге, ала-
ны устазларына да кёп ариу сёзле 
айтылгъандыла. Аланы Хасани-
яны администрацияны башчысы 
Азаматланы Къайсын, Маданият 
юйню директору Геляланы Рустам, 
Нальчикде музыкалы школну ди-
ректору Ирина Агнезова, филиалны 
таматасы Хозаланы Марзият, 16-чы 
номерли орта школну директору Чо-
чайланы Люба, Николай Морозовну 
анасы Люба да алгъышлагъандыла.

Хасанияны филиалы ишлеген он-
беш жылны ичинде кёп сабийлени 
фахмуларын ачыкълаугъа себеплик 
этген Ирина Агнезова уа мындан 
ары да школ жетишимли ишлери-

Renault компанияны Россейде мюл-
кю, ол санда «АвтоВАЗда» юлюшю, 

Москвада заводу да къыралны иелигине 
кёчгендиле. РФ-ни Промышленность 
министерствосунда айтханларына кёре, 
«Рено Россия» акционер обществону 
энди жангы иеси Москваны Прави-
тельствосуду, «АвтоВАЗда» юлюшюн 
а, «НАМИ» къырал предприятиягъа 
бергендиле. Къалгъан акцияларын а 
«Ростех» къырал корпорацияны атына 
кёчюргендиле.

«Бу компанияны автомашинала чыгъ-
аргъан заводу бар эди Москвада. Ала 
аны жабаргъа оноу этгендиле. Алай биз 
а, анда къадар адам ишлегенин эсге 
алып, заводну кесибизге алып, анда 
«Москвич» деген ат бла автомашинала 
чыгъарып башларгъа оноу этгенбиз», – 
дегенди къыралны ара шахарыны мэри 
Сергей Собянин.

Бу ишге къырал нек къатышханын 
промышленность эм сатыу-алыу 

министр Денис Мантуров да былай ан-
гылатханды: «Ол компанияны юлюшю 
къыралны атына кёчюрюлгени себепли, 
«АвтоВАЗ» ишин андан ары бардыр-
лыкъды. Производство, ишчи жерле, 
технологиялы амалла да сакъланырыкъ-
дыла». Анда Lada машиналаны чыгъарыу 
тохтарыкъ тюйюлдю. Россейде Renault 
автомобильлени техника жумушларына 
да ол компания къарарыкъды. «НАМИ» 
предприятияны юсюнден сагъыннганда 
уа, аны автомашинала чыгъарыу жаны 
бла бек уллу сынамы, онглары да бол-
гъанларын белгилерге тийишлиди. Эсге 
сала айтсакъ, «Aurus» автомашинаны 
ма аны специалистлери къурагъандыла.

«Москвич» заводну тарыхы жюз жыл 
чакълыды. Ал заманлада аты АЗЛК (Ле-
нин комсомол атлы автомашина завод) 
эди. Биринчиден анда Ford машинала 
чыгъарып тургъандыла, артда уа ГАЗ 
бла бирге да ишлегендиле. Уллу Ата журт 
урушну кезиуюнде кенг хайырланылгъан 
ГАЗ-АА («полуторка») ма анда да чыгъ-
арылып тургъанды. Артда «Москвич-
лени» кезиую башланнганды: 400, 402, 
407– аланы къыркъдан артыкъ тюрлюсю 
чыгъарылгъанды. Токъсанынчы жылла 
заводха артыкъ иги болмагъандыла. Ол 
кезиуде аны «Москвич-2141» модели бар 
эди. Французлуланы болушлугъу бла аны 
тюрлендирип, «Святогор» деген ат бла 
да чыгъарыргъа кюрешген эдиле, алай 
ол да кёпге бармагъанды. Аны бла 2006 
жылда завод банкрот болгъанды. Ызы 
бла аны Renault алгъанды. Башха-баш-
ха кезиуледе анда Logan, Duster, Kaptur, 
Sandero, Megane, Renault 19, Clio Symbol 
модельле чыкъгъандыла.

Алай бла, Renault компания, хар несин 
да къоюп, Россейден кете эсе, Москвада 
заводда уа энди не зат чыгъарлыкъдыла? 
Шахарны мэри айтханнга кёре, ол артал-
лы да башха тюрлю боллукъду. Алгъынн-
гы «Москвич-2141» машинаны неда «Свя-
тогорну» сагъыныргъа кереклиси болмаз, 
баям. Аланы заманлары эртте окъуна 
кетгендиле, не сыфат, не техника жаны 
бла ала шёндюгю излемлеге келиширик 
тюйюлдюле. Алай эсе уа, жангы модель 
къураргъа неда аны, башхала бла бир-
лешип, жарашдырыргъа керек болурму? 
Аллай сынам кёп къыраллада барды: 
ишни къурагъанлагъа бирле ахчаларын 
къошадыла, башхала технологияларын 
келтиредиле, ишчилени, производство 
жерни да ючюнчюле бередиле.

«Москвичде» алаймы боллукъду огъе-
се башха тюрлюмю? Шёндю аны юсюн-
ден хапар хазна жокъду. Сергей Собянин 
билдиргеннге кёре, заводну техника 
жаны бла партнёру КамАЗды. Ал кезиуде 
анда женгил машинала чыгъарыргъа, 
артда уа электромобильлени производ-
ствосун башларгъа умут этедиле. Кесле-
рини да хар нелерин тыш къыралладан 

келтирмей, кесибизде жарашдырыргъа 
таукелдиле.

КамАЗ ауур жюкле ташыгъан тех-
никаны чыгъарыу бла белгилиди. 

Алай алгъаракълада бу компанияда 
женгил автомашиналагъа да эс буруп 
башлагъандыла. Сёз «Линкор» проек-
тни юсюнден барады. Алай компания 
аны жарашдырып кёргюзтмегенди. Бу 
машинаны компьютерде ишленнген су-
ратын а жаланда интернетде табаргъа 
боллукъду.

КамАЗны дагъыда электрокюч бла 
ишлеген «Кама-1» машинасы барды. 
Ала аны буруннгу жыл къурагъандыла, 
кёрмючледе да кёргюзтгендиле. Алай 
шёндю ол алайлай турады, чыгъарыл-
майды.

«Сёз жангы марканы юсюнден бара 
эсе, аны бек азындан бир талай жылны 
къураргъа тюшерикди, – дейди «Авто-
стат» аналитика агентствону башчысы 
Сергей Удалов. – Алгъыннгы машинала-
ны юслеринден айта эсег а – аны хапары 
талай айгъа созулады. Мында кёп зат 
техника кереклени сатып алыргъа онг 
табылгъанына кёре боллукъду».

Автоэксперт Алексей Хресин а жан-
гы «Москвич» алгъын заманлада 

чыгъып тургъан модель неда толусунлай 
башха тюрлю боллукъ тюйюлдю дейди. 
«Кесигиз сагъыш этигиз, шёндюгю ду-
нияда ким аллыкъды Москвич-412 неда 
2140 машиналаны… Мен оюм этгеннге 
кёре, быллай марка бла анда Renault 
автомобильлени жарашдырлыкъдыла», 
– деп къошханды ол.

Башындагъы экспертча, Алексей Хре-
син да автомобильни жангы тюрлюсюн 
эм азындан бир ненча жыл къураргъа 
керек болгъанын эсгертеди. Москвада 
заводну конструктор бюросу уа Европада 
этилген модельлени бизде жоллагъа эм 
рынокга келишдириу бла кюреше эди. 
КамАЗны да женгил машиналаны про-
ектлерин аллындан ахырына дери къурау 
жаны бла сынамы жокъду. Сёз ючюн, 
тематикалы сайтлада аны «Линкор» про-
ектинде кёпле Китайдан BAIC Beijing X7 
машинаны сыфатын эслейдиле. Къалай 
алай болса да, КамАЗ «Москвичде» бир-
бир затланы чыгъарыу бла себеплик 
этерге уа боллукъду. Анга аллай кючю, 
онглары да табыллыкъдыла.

АЗЛК-2141 машинаны къурагъан Игорь 
Зайцев да билдиргенди кесини оюмун: 
«Инженерле жангы машинаны къоркъу-
усузлукъ, дизайн жаны бла да шёндюгю 
излемлеге келишдирирге керек болгъан-
ларын толу ангыларгъа борчлудула. Мен 
да бу проектге къатышыргъа угъай дерик 
тюйюл эдим».

Эришиуге дизайнерле да къошул-
гъандыла. Башында айтханыбызча, 

бирлери жангы «Москвични» Китайдан 
кроссоверге ушатадыла, башхалары уа 
аны Renault компанияны машиналары-
ны сыфатларына тартаракъ этедиле. 
Промышленность министерствону 
департаментини башчысы Денис Пак 
айтханнга кёре, Renault Duster Тольятти 
шахарда Lada деген ат бла чыгъып баш-
ларыкъды. Алай эсе уа, Москвада завод-
да да ол компанияны модельлеринден 
бирин жарашдырыргъа боллукъдула.

Къалай алай болса да, заводну ишин 
андан ары бардырыргъа оноу этилген 
эсе, ол ишни узакъгъа созмай, эбине 
жетдирирге керекди. Къаллай онгла 
болгъанларын, аланы бир кесегин да 
бу материалда кёргюзтюрге кюреш-
генбиз. Ол министерствону, Москваны 
мэриясыны да андан башха оюмлары 
болурла. Жууукъ кезиуде тийишли амал 
табылырына, адамла ишсиз къалмай, 
къырал кеси да автомобиль промыш-
ленностьну айнытыу жаны бла атлам 
этер деп ышанабыз.

УЛБАШЛАНЫ Мурат.

«Москвичле» къайтыпмы 
къаллыкъдыла?

Жанымы сакълагъан врачла
Жаникаланы Хамзатны 

жашы Азрет акъ халатлы 
адамлагъа хурмет, ыспас 
этгенин бир такъыйкъ-
агъа да къоймайды. Аны 
жыл саны къыркъдан 
атлагъанды. Болсада ол 
быйылны 23 мартын ке-
сини экинчи туугъан кю-
нюне санайды.

– Ол манга, юйдегиле-
риме да, болмагъанча, 
къыйын кюн эди. Билмей 
тургъанымлай, къарыу-
суз болама. Халим сагъ-
атла бла угъай, минутла 
бла осалдан-осал болуп 
бара эди. Нальчикден 
терк болушлукъ берген 
машинаны чакъырады-
ла. Насыпха, ол да мы-
чымай жетеди. Врачла 
биринчи болушлукъну 
этип, больницагъа элтир-
ге кереклисин айтадыла. 
Юйдегиле уа, аллай хали 
бла больницагъа элтме-
гиз, ёлсе да, юйде къал-
сын деп, къаты болады-
ла. Врачла уа унамайды-
ла. Алай бла, машинаны 
да уллу къычыртып, мени 

шахарда республикалы 
клиника больницагъа 
жетдиредиле. Бир заты-
мы да билмей эдим. 

Приёмный бёлюмню 
врачлары, терк окъуна 
ауруууму тохташдырып, 
операция этерге кере-
клисин билдиредиле. 
Алда мени не сакълагъ-
анын билген къыйынды. 
Хар такъыйкъа да къа-
жау ишлей эди. Врачла, 
терк окъуна хазырланып, 
мени операция столгъа 
жатдырадыла…

А ланы ол оноулары 
эмда андан сора къый-
ынлары мени ёлюмден 
къутхардыла. Юч-тёрт 
сагъатдан артыкъ аякъ 
юслеринде сюелип, иш-
лерин этген врачлагъа 
къаллай бир огъурлу, 
ариу сёзле, алгъышла 
айтып турсам да, кёплюк 
этерик тюйюлдю. Ала 
сабийлерими, юйюрю-
мю, юйюмю жангыдан 
кёрюрге насып берген-
диле. Къулийланы Ами-
натны башчылыгъында 

ишлеген хирургла Ахмед 
Асланов, Ахмет Куготов, 
анестезиолог Марина 
Тумова жашаугъа къай-
таргъандыла. Аланы ах-
шылыкъларын ёмюрде 
да унутмам. Газетибизни 
юсю бла алагъа уллу 
ыспас этгеними билди-
рирге сюеме

Саусузлагъа багъыу, 
аланы ёлюмден къут-
харыу докторланы бор-
чларыды дерик ле да 
чыгъарла. Алай бизни 
врачларыбыз адамны 
жашауун сакълар ючюн, 
къолларындан келгенни 
аямагъанларын, кюн-
дю, кечеди, ишчи заман 
тюйюлдю демей, болуш-
лукъгъа келгенлерин ке-
сими юсюмде сынадым. 
Алагъа насып, кийик са-
улукъ, узакъ ёмюр да 
тежейме. Ишлеринден 
къууансынла! – дегенди 
Жаникаланы Азрет, ре-
дакциягъа телефон бла 
сёлешип. 

ХОЛАЛАНЫ Марзият 
жазып алгъанды.  

ЖЮРЕКДЕН СЁЗЛЕ

Эсде тутуу

КЪУУАНЧЛЫ ИНГИР

Къызыу къарсла – къараучуланы 
ыразылыкъларыны белгиси

 Къудайланы Хасанны жашы Маштай 1927 жылда Тёбен 
Чегемде туугъанды. Жети классны бошагъанлай, Нальчикде 
педучилищеге киргенди. Устаз болургъа сюе эди, алай ол мурат 
этгенча болмагъанды, къадар башха тюрлю къыйгъанды аны 
жашау жолун. Къыргъызстаннга ол сабий жашлай тюшгенди, 
кёп жылланы ичинде Суусамыр жайлыкълада Кант районну 
«Заветы Ленина» атлы колхозуну къойчусу болуп ишлегенди.

Къулийланы Зауур жырлайды.

гине, андан дагъыда кёп хунерлиле 
чыгъарыкъларына ышаннганын 
чертип айтханды. Ызы бла сахнагъа 
чыкъгъанла бары да сабийлеге, 
аланы юйретгенлеге да грамотала, 
бюсюреу къагъытла, дипломла да 
бергендиле. 

Хасанияны Маданият къаласына 
тынгылы ремонт этилгенли, бу от-
чёт концерт биринчиди. Зал айбат-
ды, жангы, жумушакъ шинтикле, 
сахнада экибетли ариу жабыула, 
полда адам атлагъанда тауушсуз 
болурча кюйюз да кёзге бек хы-
чыуун кёрюнедиле. КъМР-ни Куль-
тура министерствосуну, Нальчик 
шахарны культура департаментини 
хайырындан Маданият юй  кёп 
жангы музыкалы инструментле бла 
жалчытылгъанды.

ДАЛХАТЛАНЫ Марзият.

АНТ ЭТИУ

Къаты кюрешде алыннган саугъала

Билеклик

Адамлагъа таплыкъгъа 

Кёзлери – кечеги дугъумла

«Гитчеле бла ишлеу манга 
хычыуунду, зауукълукъ береди»
Байзуллаланы Зарема Эл-

брус районну Сабий эм жаш 
тёлю чыгъармачылыкъны 
Мокъаланы Магомет атлы 
арасыны эм иги устазларын-
дан бириди. Ол «Медицина 
бла биз» деген биригиуню 
башчысыды. Анда юйренн-
ген сабийле, терен билим 
алгъанларындан тышында, 
тюрлю-тюрлю эришиулеге 
дайым къатышадыла, хор-
лагъан да этедиле. 

– Школну бошагъанлай Нальчик-
де медицина училищеге кирген-
ме, – дейди Зарема Малиловна. 
– Андан сора мени Тырныауузгъа 
жибередиле. Алгъа терк медицина 
болушлукъ этиу службада фельдшер 
болуп ишлегенме. Арагъа уа къадар 
келтиргенди: жер-жерли газетде са-
бийлеге медицинадан педагог керек 
болгъаныны юсюнден билдириуню 
кёрюп, кесими устазлыкъда сынар-
гъа сюйгенме. Сора билим бериу эм 
педагогика жаны бла профессионал 
хазырланыуну ётюп, сабий чыгъар-
мачылыкъны дуниясына къошул-
гъанма. Аны ючюн къадарыма бек 
ыразыма. Ачыкъ айтханда, устазлыкъ 
ол сабий заманымдан келген мура-
тымды. Бюгюн да гитчеле бла ишлеу 

манга хычыуунду, зауукълукъ береди. 
Аланы къууаннган, «жаннган» кёзчю-
клерин кёрген манга уллу насыпды.

Бусагъатда «Медицина бла биз» 
биригиуде беш къауум юйренедиле, 
аланы хар бирине онбешишер сабий 
киреди. Аланы бир къаууму илму-из-
лем иш бла кюрешеди. Кабинетде 
битеу керекли техника оборудование 
барды, программа эм дидактика ма-
териал жыйышдырылгъанды. Араны 
башчылары айтханнга кёре, сабийле 
бери сюйюп келедиле. 

Сабийле, педагог, ата-анала бир 

бирлери бла дайым байламлыкъда 
болгъанларын да белгилерчады. 
Аны хайырындан гитчеле тюрлю-
тюрлю конкурслада бла илму-излем 
конференциялада хорлайдыла, 
быйылгъы окъуу жыл да кёп жети-
шимлеге бай болгъанды. Сёз ючюн, 
Къалабекланы Азрет-Алий школчу-
ланы араларында бардырылгъан 
«В.И. Вернандскийге жораланнган 
окъуула» деген XXII республикалы 
илму конференцияны «Медицина эм 
саулукъ» номинациясында биринчи 
даражалы дипломну алгъанды эм 

лауреат болгъанды. Ол хазырлагъан 
материалланы XXIX жаш тёлю тин-
тиу ишлени битеуроссей конкурсуна 
иерге боллугъу эсгертилгенди. Азрет-
Алий, Энейланы Салимат да Обнин-
скде «Жашлыкъ. Илму. Маданият» 
деген битеукъырал конкурсда экинчи 
даражалы дипломла алгъандыла. 

5-8-чи классланы окъуучуларыны 
араларында къуралгъан «Сигма» – 
«Илмугъа биринчи атламла» илму 
конференцияда Балаланы Талифа 
хорлагъанды. Дагъыда Талифа бла 
Макытланы Джамиля Илмуланы 
гитче битеуроссей академиясыны 
«Келир заманны билимли адамы» 
– «Къонакъбай Кавказ» VI краеве-
дение турнир-конференциясыны 
«Медицина эм саулукъ» номинация-
сында биринчи даражалы лауреатла 
болгъандыла.

«Медицина эм биз» биригиуге Мол-
лаланы Зарема башчылыкъ этгенли 
16 жыл болады. Хар устазныча, аны 
да кесини муратлары бардыла. Ол 
чертгенича, эм башы окъуучулагъа 
сейир чыгъармачылыкъ, излем иш-
лени бардырыргъа, хунерликлерин 
кёргюзтюрге онгла къурауду, ала сай-
лагъан усталыкъларын, медицинаны 
сюерча, саулукълу жашау бардырыр-
гъа итинирча этергеди. 

Анатолий ТЕМИРОВ.

Бу кюнледе Къабарты-
Малкъар гуманитар-техника 
колледжни «Право низамны 
сакълау иш» деген бёлю-
мюнде окъугъан 1-чи курсну 
студентлерин кадетлеге къуу-
анчлы халда алгъандыла. Ол 
сыйлы атха бу жол 124 студент 
тийишли болгъанды. 

Аланы хар бири колледжни 
директору Барасби Абазовну,  
«Боевое братство» битеурос-

сей жамауат организацияны 
Къабарты-Малкъарда бёлю-
мюню башчысы Гелястан-
ланы Барисбийни, КъМР-де 
Ич ишле министерствону 
ветеранларыны советини 
таматасы Муаед Пиховну, 
полицияны подполковниги 
Салпагъарланы Фатиматны, 

ич ишлени Нальчик шахарда 
бёлюмюню ветеранларыны 
советини председатели Фе-

ликс Эфендиевни,  МВД-ны 
1-чи номерли шахар бёлю-
мюню къуллукъчусу Беслан 
Танашевни дагъыда баш-
халаны да алларында Ата 
журтха кертичи болургъа ант 
этгендиле.

– Бюгюн кадетле, тамбла 
офицерле болуп, Ата журтха 
тюз ниетли, ачыкъ жюрекли 
къуллукъ этеригигизге ий-
нанама. Форманы кийген 
хар инсан да кесин къайда 
болса, къайда айланса да 
тизгинлилиги, адеплилиги, бо-
лушлукъгъа келирге итиниую 
бла айырмалы болургъа тий-
ишлиди. Сиз да алай болурсуз 
деп ышанама, – дегенди Геля-
станланы Барисбий. 

Вольный Ауулну админи-
страциясыны башчысы Ас-
ланбек Ажигоев эмда кёп 
башхала кадетлени алгъыш-
лагъандыла эм насийхат сёз-
лерин айтхандыла.    

ДАЛХАТЛАНЫ Марзият.

Россейни Урунуу эм социал 
къоруулау министерствосуну 
къатышыуу бла СКФО-да иш 
излеу платформа къурал-
лыкъды. Аны проектин 2030 
жылгъа дери округда орта 
усталыкъ билим бериуню ай-
нытыу бла байламлы болгъан 
стратегия сессияда «Кавказ.
РФ» обществону генераль-
ный директору Николай Гон-
чаров кёргюзтгенди. 

Интернет-порталны про-
екти къыралны экономика 
айнытыу министри Максим 
Решетниковну буйругъу бла 
жарашдырылады. Сайтны 
баш борчу адамлагъа иш 
табыуну тынчыракъ этиудю, 
урунуу рынокда изленнген 
усталыкълагъа кёре кадрла-
ны хазырлауну программала-
рын жарашдырыуду. Аны бла 

выпускникле, урунуу жерле 
бла жалчытханла да хайыр-
ланаллыкъдыла. 

Николай Гончаров айтханы-
ча, платформаны энчилиги ол 
къырал структурала бла къыс-
ха байламлыкъда болгъаны-
ды. Аны болушлугъу бла иш 
бла жалчытыуну, билим бериу 
программаланы юслеринден 
битеу магъаналы шартла 
жыйышдырыллыкъдыла, ол 
инсаннга жашагъан жерин-
де урунуу рынокда халны 
саулай ангыларгъа себеплик 
этерикди. Бизни къыралда 
кёп материалны аналитика 
этиуде ол биринчи сынамды, 
артда аны башха регионлагъа 
да кёчюрюр умут барды. 

 
КУЛЬЧАЛАНЫ 

Зульфия.

Быйылгъы жылны аллында 
къарачай-малкъар халкъны 
интеллигенциясыны баш-
ламчылыгъы бла «Къарачай-
малкъар халкъны маданият 
жаны бла совети» регионла 
аралы жамауат организа-
ция къуралгъанды. Аны баш 
муратлары миллетибизни 
жашауунда культура бла бай-
ламлы жумушлагъа энчи эс 
бёлюрге, бюгюнлюкге дери 
тургъан кемчиликлени кетере 
барыргъады. 

Советни таматасы Жабел-
ланы Лидия билдиргеннге 
кёре, бу башламчылыкъгъа 
ыразылыкъларын КъМР-ни 
бла КъЧР-ни Культура ми-
нистерстволары эм чыгъ-
армачылыкъ союзлары да 
билдиргендиле. 

Барыбыз да билгенден, 
РФ-ни Президенти В.Путинни 
оноуу бла 2022 жыл къырал-
да Россейни халкъларыны 
миллет эм маданият бай-
лыкъларын сакълау жаны бла 
жылча белгиленеди. Советни 

атламлары да ол оноугъа тап 
келишедиле. 

Алай бла, жууукъ заман-
ны ичинде бардырыллыкъ 
ишлени араларында «Къа-
рачай-малкъар нарт эпосну 
дуниясы» деген ат бла ётерик 
арт-семинарды. Ол Ючке-
кенде «Рум-къала» деген 
музей арада бардырыллыкъ-
ды. Аны ишине Москвадан, 
Ставропольдан, Къабарты-
Малкъардан эм Къарачай-
Черкесден белгили нарт эпос 
бла кюрешгенле, тарыхчыла, 
археологла эм суратчыла да 
къатышырыкъдыла. Алимле 
семинаргъа докладла жа-
рашдырлыкъдыла. Семинар 
июнь айны аллында ётерикди. 

Анда боллукъ билдириуню 
хайырлана, художниклери-
биз нартланы жашауларын 
ачыкълагъан суратла ишле-
рикдиле. Ызы бла аладан кёр-
мюч къурап, ара шахарлада 
кёргюзтюр мурат барды. 

ТАППАСХАНЛАНЫ 
Аминат. 

Татарстанны Альме-
тьевск шахарында грек-
рим тутушуудан «Тат-
нефть» обществону са-
угъаларына битеукъырал 
эришиу къуралгъанды. 

Анга Россейни 51 субъ-
ектинден 290-нга жууукъ 
гёжеф къатышханды. 

Къабарты-Малкъардан 
анда 5 спортчу тутушхан-
ды, аладан экиси саугъа-

лагъа тийишли болгъан-
дыла: Улбашланы Адам 
(55 кг) бла Аслан Мамедов 
(67 кг) ючюнчю жерлеге 
чыкъгъандыла.

Москвада «Поддубный-
ни гёжеф лигасы» деген 
халкъла аралы турнир бар-
дырылады.

Аны биринчи кюнюнде 
Къабарты-Малкъардан гё-
жефле 7 майдал къытхан-
дыла. Алай бла грэпплинг-
де Мухамед Урусов (92 кг) 
хорлагъанды, Хасанланы 
Мурат (92 кг) ючюнчю бол-
гъанды. 

Эркин тутушууда дом-
макъ майдалланы Багъ-
атырланы Руслан (70 кг), 
Шауаланы Малик (79 кг) 
бла Азамат Закуев (92 кг) 
къытхандыла. Грек-рим 

тутшууда да «доммакъла-
ны» Сосруко Кодзоков (87 

кг) бла Марат Кампаров 
(130 кг) алгъандыла. 

«Нальчик» спорт ком-
п л е к с д е  у н и в е р с а л 
сермешлени «АРБ бё-
люмню» тюрлюсюнден, 
Афганистандан совет 
а с ке р л е н и  ч ы г ъ а р ы у 

кюннге аталып, эришиу 
болгъанды. Быйыл ол 
16-чы кере бардырыла-
ды, анга республиканы 
битеу районларындан 
14-20-жыллыкъ спорт-

чуланы 100-ден аслам 
къатышханды. 

Тёреде бола келгенича, 
турнирде Афганистанда 
жанларын берген аскер-
чилерибизни эсгергенди-
ле, аланы хурметлерине 
бир минутну шош тур-
гъандыла. 

Къызыу сермешледе 
биринчи жерлени Сарак-
куланы Сафар, Байту-
угъанланы Инал, Семен-
ланы Салим, Герийланы 
Абдул-Керим, Аслан Куш-
хов, Марат Кодзоков эм 
башхала хорлагъандыла. 
А ланы Байт уугъанла-
ны Руслан, Джаппуланы 
Алий, Анзор Нагоев эм 
талай башха тренер юй-
ретедиле.

ХАБИБУЛЛАХЛАНЫ 
Зульфия. 

Афган къазауатда ёлгенлеге – хурмет 

Халкъла аралы турнирден – аслам майдал

Тырныауузну В.А. Губа-
нов атлы «Геолог» спорт-
саулукъ кючлеу комплек-
синде ауур атлетикадан 
тёрт кюнню ичинде СКФО-
ну чемпионаты бла Окъуу-

чуланы XI жай спартакиа-
даларыны экинчи кезиую 
бардырылгъанды. Эриши-
уле спортну бу тюрлюсюн-
де кеси заманында кёп 

жетишим болдургъан эм 
республикада аны айныты-
угъа жашауун жоралагъан 
гёжеф Настуланы Хаджи-
муратны хурметине аталып 
къуралгъандыла. 

Майдалла ючюн округ-
ну регионларындан бла 
Ставрополь крайдан 150-
ден аслам адам къатыш-
хандыла, эсеплеге кёре 

Къабарты-Ма лкъарны 
келечилери тёрт кюмюш 
майдал къытхандыла. 
Алай бла тиширыуланы 
араларында саугъа жер-
леге Алина Малухова (64 
кг) бла Алана Скрипко (71 
кг) чыкъгъандыла. Алина 
двоеборьяда – 160, Алана 
уа – 161 килограммны 
кётюргендиле, андан ты-
шында Алина бу кёрюмдю 
бла Россейни спортуну 
устасыны нормативин 
толтургъанды. Къызланы 
тренерле Муаед Шаов бла 
Михаил Шикемов юйре-
тедиле. 

Эр кишиледе экинчиле 
Алтууланы Тимур (96 кг) 
бла Мурат Хафицев (109 
кг) болгъандыла. Тимур 
– 302, Мурат а – 340 кило-
граммны кётюргендиле. 
Аланы тренерле Насту-
ланы Юсюп бла Мухамед 
Хафицев хазырлагъан-
дыла.

Анатолий САФРОНОВ.

Гёжефлерибизде – тёрт «кюмюш»

Кече арасында, сагъат бир 
бола-болмаз, Къушжетерни 
бир иги шуёху Илячин теле-
фон бла сёлешди. Къушже-
тер «алло» дегинчи Илячин:

– Мен къатын алгъанма! 
– деп, къычыргъаны бла 
аны къулагъын зынгырдата, 
жукъусундан терк аяздырып, 
къууанч хапарын билдирди.

– Тапханса чам этер за-
ман. Кеч болгъанды – жат 
да жукъла, – деп, Къушжетер 
телефонну чолпусун атды.

Телефон жангыдан сё-
лешди:

– Нек этесе быллайла, 
ийнанмаймыса? Мен сени 
къачан алдагъанма?

– Аны манга алгъаракъдан 
айтсанг а, – деп, Къушжетер 
биягъы телефонну чолпусун 
жерине салды.

Телефон олсагъат зын-
гырдады:

– Не болгъанды санга, 
кертда дегеннге? Сен эдинг 
да къоймагъан: «Къатын ал, 
къатын ал», – деп, башы-
мы суугъа атарыкъ этген. 
Алгъаныма, ийнанмаймы-
са, ийнанмаз от ашагъын? 
Бусагъат такси тутуп, элтип 
кёргюзтейим. Ийнаныр эсенг 
а. Кёрмейсе аны, – деп, Иля-

чин да, къууанчын унутуп, 
бир кесек ачыулу болду.

– Башымамы урама, кеси-
ми къатынымдан да къачал-
май айланама. Къоялмай 
дегенлигим.

– Не болуп къалгъанды? 
Тап тура эдигиз да…

– Не болгъанын кесинг 
иги билесе. Айтхан эдим да 
ол кюн.

– Арагъыз бла къара киш-
тикми ётген болур, сора?

– Ала, къара эсе да бил-
мейме. Отоуу – башха, ото-
уум – башха. Насыра Хожа: 
«Къатын алсанг да сокъура-
нырса, алмасанг да сокъу-
ранырса. Алып сокъуран», 
– дегенди. Алайды да, мен 
алып сокъураннганладанма, 
– деди Къушжетер. – Сюйме-
клик жокъ кёреме дунияда.

– Алай айтып мени къор-
къутма, шуёхум. Кимде бар, 
кимде жокъ, – деп, Илячин 
чам этерге кюрешди.

– Бирде бар, бирде жокъ.
– Кимни алгъанса деп да 

сормайса. Санга башхасы 
жокъмуду шуёхунг кимни 
келтиргени: башы тюзмюдю, 
тюйюлмюдю, ариумуду, эри-
шимиди, жюреги тазамыды, 
азамыды, базамыды, жаза-

мыды, къазамыды…
– Болду, болду андан ары 

къазма. Сени башынг, жю-
регинг тазады да, анга ба-
зынама.

– Биле эсенг ким болгъа-
нын? Айтчы бир, Къушже-
тер?

– Кесинг айт да къой. 
Къайсы бирин санайым. 
Мындан кёпге созма да, 
Илячин. Жукъум келгенден, 
кёзлерим къысылып бара-
дыла. Тангны атдыраса. Аты 
къалайды?

– Бёдене.
– Бёденеми?!
– Хау, Бёдене.
– Ол, ышарса, уууртчукъ-

ларында чунгурчукълары 
болгъан? Кёзлери кечеги 
дугъумлача?

– Хау, хау. Бек тюз ангы-
лагъанса. Тамам кесиди.

– Оллахий де! Къачан, не 
заманда?

– Оллахий-билляхий, ма 
бусагъатда!

– Шуёхум, мен бусагъат… 
Эшитемисе… Ангылаймы-
са… Мен бусагъат такси 
алып жетеме, Илячин!.. – 
деп, Къушжетер чолпуну 
бир жанына быргъап, кечеге 
атлады.

Жамауат биригиуледе

ХАПАР                        

Къабарты-Малкъар Республиканы Парламентини 
депутатлары бла аны Аппаратында ишлегенле КъМР-
ни Баш Советини 12-чи чакъырылыууну депутаты, 
КъМР-ни Парламентини Келечиле Советини биринчи 
чакъырылыууну депутаты АХОХОВ Марат Хажмусович 
ёлгени бла байламлы аны жууукъларына бла ахлула-
рына къайгъы сёз бередиле. 

БЕРБЕРЛАНЫ Бурхан


